
Fonetihkka - vuođđoáššit 

Jietnadatoahppa 

Jietnadatoahppan gohčoduvvojit dat gielladiehtaga  suorggit, mat dutket giela(id) 

jietnadagaid. 

Áddejupmi davvisámegiela fonologiijas ja fonetihkas lea  dehálaš sámegiela áššedovdái: 

- Dat addá dieđu davvisámegiela suopmaniin ja variašuvnnas 

- Dat veahkeha riektačállima háldema 

- Dat addá dieđuid, mat leat vealtameahttumat riektačállima ja  jietnadeami oahppamis 

ja oahpahusas 

Giela primeara hápmi lea hállojuvvon giella iige čállojuvvon giella. 

- Danin ferte maiddái áddet jietnadatoahpa, jos háliida  gielladieđalaččat analyseret 

giela ja vuđolaš dásis áddet giela  ráhkadusa ja luonddu. 

 

Sáhttit earuhit guokte oassesuorggi; fonetihkka ja fonologiija. 

 

1. Fonetihkka  

- Dutká jietnadagaid fysihkkalaš iešvuođaid –  jietnadagaid buvttadeami 

jietnadanorgánaiguin, jietnadagaid  akustihka, jietnadagaid áicama, ja jietnadagaide guoski  

neuropsykologalaš gažaldagaid. 

- Studere mo olmmoš buvttada ja ovdanbuktá giellajienaid (artikulašuvdna) ja ádde 

giellajienaid, ja studere daid giellajienaid maid artikulašuvdna buvttada. 

- Gielladiehtaga suorgi mii guorahallá hállandili, earenoamážit giela buot konkrehtamus 

(fysalaš) beliid. 

- Fonetihka fáddán leat buot máilmmi gielaid jietnadagat ja jietnadanvuogit. 

Dábálaččat juhkkojuvvo fonetihkka 3 sadjái: 

• artikulatoralaš fonetihkka (studere artikulašuvnna, nappo mo olmmoš buvttada 

giellajienaid). 

• akustalaš fonetihkka (studere jietnabáruid maid artikulašuvdna buvttada). 

• auditiivvalaš fonetihkka (studere mo mii gullat ja áddet dáid jietnabáruid min guluin). 

Golmmajuohku sáhttá maid govviduvvot ná: 

 

 

Artikulatoralaš fonetihkka            Akustihkalaš fonetihkka         Auditiiva fonetihkka 

 

Jietnadagaid rolla gielas 

Jietnadagat leat media, masa giella lea kodejuvvon.  Daiguin hálli gaskkusta informašuvnna 

Guldaleaddjái. 

 

 

 

 

 

 

 

govva: Pekka Sammallahti 1980, Jietnadatoahppa. Fonetihka vuođđoáššit. 

2. Fonologiija  

● Dutká giela(id) jietnadatvuogádaga(id) dahje -systema(id) – nappo dan, mo gielat geavahit 

jietnadagaid  kommuniseremii ja mearkkašumi ovdanbuktimii. 

● Oahppa dain jietnadaniešvuođain mat sáhttet earuhit sániid máilmmi gielain; 

● Dihto giela jietnadaniešvuođat mat sáhttet earuhit sániid nuppiin; synonyma fonemihkka; 

vrd. fonema.” 

● Fonologiija guorahallá konkrehta gielaid unnimus ovttadagaid, mat sirrejit gielalaš 

mearkkašumiid, ng. fonemaid. 

● Nuppe láhkai go fonetihkas, de fonologiijas guorahallojit prinsihpas dušše dat erohusat, 

main lea gielalaš (semánttalaš) mearkkašupmi. 

● Fonologiija govvida gielaid jietnadatsystemaid, sihke erohusaid ja ovttaláganvuođaid daid 

gaskkas. 

● Prinsihpas soitet gávdnot guokte giela, main leat seamma jietnadagat, muhto eai dárbbaš 

leat juste seamma fonemat. 

 

 

Jietnadanorgánat (Hállanorgánat) 

Jietnadagat buvttaduvvojit jietnadatorgánaiguin. Eará eallit eai nagat oahppat jietnadit 

olmmošgielaid  sániid, dasgo dain eai leat dán dárkkuhussii  programmerejuvvon 

jietnadanorgánat. 

 

Eará elliid ektui, Eric Lenneberg (1921-75, duiskalaš lingvista ja nevrologa) mielas orru 

leame nu ahte hállán ja giella ovtta láhkai lea programmerejuvvon biologalaččat. Bánit leat 

vuosttažettiin suoskama ja de hállama várás. Olbmo baksamiin leat ollu ja gievrras deahkit 

(muskelat). Njálbmi lea unni eará elliid ektui. Njuovčča lea gassat ja mobiila. Guoggun lea 

eaŋkalat go eará elliin ja áibmu johtá buorebut. Geahppáiguin sáhttá vuoigŋat hiljibut go 

hállá. Vuoigŋašiin lea “speech center”. 

Giellajienaid ráhkadit geahppát, jietnabaksamat, njálbmi, njuovčča ja njunni. Olbmo rumaš 

lea earenoamáš dan dáfus ahte eai ovtta ge eará eallis leat dakkár rumašlahtut ahte sáhtášedje 

ráhkadit giellajienaid nu máŋggalágániid go olmmoš sáhttá. 

Geahppát 

Geahppáin boahtá áibmu geahpesbohciid čađa. Geahppáid vuolde lea vuoivvasnjárčá mii 

unnida ja stuorida geahppáid nu ahte áibmu johtá olggos-sisa. Geahppát bossot bajás áimmu, 

mii lea dárbbašlaš  measta buot jietnadagaid buvttadeapmái. 

Jietnabaksamat 

Guoggoma siste leat jietnabaksamat, maid gaskkas  áibmu beassá njillui. 

Jietnabaksamat leat guokte suona maid gaskka lea ráhku, man gohčodit jietnaráhkun. 

Jietnabaksamiid sáhttá olmmoš sihke čavget ja ložžet. Ja daid sáhttá doalahit oktii nu ahte ii 

boađe áibmu čađa. Dalle ii gullo mihkkege. Go áibmu aitto jur beassá čađa, de 

jietnabaksamat sparaidit nu ahte šaddá jietna. Jietna ja áibmu mannet olggos njálbmeoali ja 

njunneoali čađa. Jietnabaksamiin lea hui dehálaš rolla  jietnadagaid buvttadeamis. 

Jietnabaksamat sáhttet leat  máŋggalágan posišuvnnas: 

- Go jietnabaksamat leat čavga gitta, de áibmu ii jođe bajás njillui  (boađusin lea 

guoggomasklusiila  ʔ) 

- Go jietnabaksamat leat loažžadit gitta, gullo veaháš šávva  (jietnadat h) 

- Go jietnabaksamat leat rabas, de sáhttet buvttaduvvot  máŋggalágan čuojohis 

jietnadagat. 

- Go jietnabaksamat sparaidit, de gullo čuodjan ja sáhttet  buvttaduvvot máŋggalágan 

čujolaš jietnadagat. 

 

Badjeoallái gullet golbma oasi: 

– njiellu 

– njunneoalli 

– njálbmeoalli 

 



 

6 

 

 

 

 

Njunneoalli 

Njunneoali rolla jietnadeamis kontrollere guomi dipma  oassi. 

Go njálbmeoalli giddejuvvo, de jietna ja áibmu mannet olggos njuni bokte. Go guomi dipma 

oassi luoitá áimmu njunneoallái, buvttaduvvojit nasála jietnadagat. Go áibmu ii beasa 

njunneoallái, buvttaduvvojit orála jietnadagat. Jos njunneoalli ii leat áibbas gitta, de 

jietnadagat dušše báinnahallet dahje nasaliserejuvvojit (olmmoš  dalle "hállá njune vuoli" 

dahje "njunevuolásta"). 

 

Njálbmeoalli 

Njálbmeoalis lea buot mohkkámus rolla jietnadagaid  buvttadeamis. Njálbmeoalis lea 

njuovčča, man lihkademiin njálbmeoali hápmi  sáhttá rievdaduvvot hui máŋgga láhkai. 

Njuovčča bargá ovttas  bániiguin ja gumiin. Njuokčama lassin njálbmeoali hápmi sáhttá 

rievdaduvvot baksamiiguin maiddái. Jiena hábme njálbmi iešguđet láhkái. Eanemus 

váikkuha njuovčča mii lea nu stuoris ahte deavdá eanas njálmmi. Njuokčama sadji ja 

njuokčama hápmi báidná jietnadagaid. Lassin veahkehit vel ollolat stuoridit ja unnidit 

njálbmeoali, muhto eanas váikkuha njuovčča – mii sáhttit omd. hállat biipu njálmmis.  

Boahtte siiddu govas oaidnit olbmo oaivvi gilggas dego "čađačuhppojuvvon" guovdo. Dán 

govas ovdanbohtet namahusat dárkileappot. Deaŧalaččamus lea muitit sámegielat 

namahusaid. Lahtengiela namahusaid ávki lea ahte dat adnojit dávjá jietnadagaid čilgemis 

riikkaidgaskasaččat. Dárogiela ja suomagiela namahusat leat maid mielde dás. 

N = nasus, njunni 

(nese, neserom, 

nenä) 

 PM = palatum molle, 

dipma guopmi 

(den myke gane, 

pehmeä kitalaki) 

  

 G = glottis, jietnaráhku 

(stemmerissen,äänirako) 

L = labium, bavssa 

(leppe, huuli) 

 V = velum, 

guopmeborjjas 

(ganesegl, 

kitapurje) 

 

 La = larynx, guoggun 

(guoggomas) 

(strupehodet, 

kurkunpää) 

 

D = dentes, bánit 

(tenner, hampaat) 

 U = uvula, spatni 

(drøvelen, 

kitakieleke) 

 PoDo = postdorsum, 

njuovččamátta 

(tungerot, kielen tuvi) 

 

A = alveoli, 

bátnečorru 

(tannkam, 

hammasvalli) 

 Do = dorsum, 

njuovččačielgi 

(tungerygg, 

kielen selkä) 

 

 PrDo = predorsum, 

njuovččačielgi 

(tungerygg, kielen 

etuselkä) 

 

PD = palatum durum, 

garra guopmi (den 

harde gane, kova 

kitalaki) 

 Ph = pharynx, njiellu 

(svelget,nielu) 

 Ap = apex, njuovččageahči 

(tungespissen, kielen 

kärki) 

   EG = epiglottis, 

guoggunlohkki 

(strupelokk, 

kurkunkansi) 

 O = os, njálbmelatnja 

(njálbmeoalli), 

(munnrom, suuontelo) 

Artikulašuvdna dahje jietnadagaid ráhkadeapmi 

Go olmmoš hállá, de jienat bohtet maŋŋálagaid. Lea váttis duođai diehtit jur gokko guovtti 

jietnadaga gaskka livččii rádji – gokko nubbi nohká ja nubbi álgá, muhto mii navdit ahte 

guhtege giellajietnadat lea jietnasegmeanta mas lea álgu ja loahppa. 

 

Go olmmoš hállá dahje jietnada, de ráhkada dađistaga jietnadagaid dahje olmmoš artikulere. 

Gokko njálbmeoalli lea baskkimus artikuleredettiin, gohčoduvvo artikulašuvdnasadjin. 

Njunnejietnadagaid artikulašuvdnasadji lea álo njunni. Njunneoali ii oainnat sáhte baskkidit 

gokkoge, duššefal rahpat dahje giddet. Njálmmis leat olu artikulerensajit. Dávjjimusat adno 

njálmmi dáhkki vuođđun go jietnadagaid galgá juohkit artikulerensaji mielde. Muhtumin 

adnojit gal maid njuokčama oasit (mátta – láhpi – geahči) vel lassin. 

 

Eanas artikuleren dahkko áimmuin, mii manná olggos. Muhto sáhttá gal olmmoš áimmu 

sisarohttedettiin maid hállat. Muhtun gielain leat jietnadagat, mat ráhkaduvvojit áimmu 

sisarohttemiin. Muhtun gielain leat fas jietnadagat, main ii dárbbaš eará áimmu go dan mii 

lea juo njálmmis (“click”). 

 

Jietnadagaid iešvuođat 

Fonetihkas mii eat beroš das mo sánit čállojuvvojit, fonetihkas beroštat dušše das mo sánit 

jietnaduvvojit dahje daddjojuvvojit. Fonetihkas mii beroštat mo olmmoš atná áibmojohtima 

ieš guđet lágan jienaid ráhkadit ja dan proseassas leat goit golbma oasi: 

- artikulašuvdna 

- fonošuvdna (čuodjan, jietna) 

- orála-nasála mekanisma 

Jietnadagaid fonehtalaš iešvuođaid sáhttá govvidit  moatti guovddáš fáktora vuođul: 

- Jietnadanvuohki (artikulerenvuohki) čujuha dasa, mainna lágiin jietnadanorgánat  

duddjojit áibmorávnnji. 

- Jietnadansadji (artikulerensadji) čujuha dasa, gokko áibmorávdnji duddjojuvvo ja  mii 

jietnadanorgánaid dan duddjo. 

- Jietnagáldu (čuodjan, fonašuvdna) čujuha dasa, man láhkai guoggomas geavahuvvo  

jietnagáldun. Jus jienat daddjojuvvojit jietnabavssasparaidemiin, de leat jienat čuoddjilat. Jus 

jietnabavssasparaideapmi  váilu, de leat jienat čuojakeahttá. Čuoddjilvuođa mearrida 

jietnaráhku. Jos dat lea čavga, de šaddá jietna. Jos dat lea rabas, de ii gullo mihkkege. 

Beallečuoddjilin daddjojuvvojit dakkár konsonánttat, main ii gullo jietna álggus juo, muhto 

álgá siste.  

 

Jietnadagaid váldojuohku 

Jietnadagaid sáhttá juohkit vokálaide ja konsonánttaide, dan mielde man baski njálmmi 

gáržžimus sadji lea jietnadettiin. Vokálaid jietnadettiin áibmu beassá johtit oalle friddja  

jietnadanoali čađa. Konsonánttaid jietnadettiin jietnadanoalli lea juogo gitta dahje dan mađe 

baski ahte gullo šoavva dahje eará jietna, mii muitala ahte jietna dahje/ja áibmu manná 

gáržása čađa. 

Dušše jiena dahje artikulerema vuođul ii leat báljo vejolaš earuhit konsonánttaid ja vokálaid. 

Álkit lea oaidnit mo jienat doibmet: Vokálat leat stávvala guovddážis (ja guovddážin) - 

konsonánttat leat fas ravddas. Omd. sánis < gáibi> oaidná ahte [a\]-jietnadat lea 1. stávvala 

guovddážis. [i]-jietnadat fas lea seamma sajis go konsonánta-jietnadagat muđui leat, omd. 

sánis <gálbi>. Doaimma dáfus lea diet [i]-jietnadat konsonánta ja lei galgat čállojuvvot j-

bustávain: «gájbi». Min čállinvuogis lea historjjálaš duogáš, mii dahká ahte eat leat válljen 

čállit j-bustáva diekko. Muhto [v]-jietnadaga gal čállit <v>-bustávain eat ge <u>-bustávain 

nu go J.A. Friis1 dagai sániin nu go <rávdu>, man son čálii «rauddo». Muhto dušše jiena 

dáfus ii sáhte gullat lea go diet ge jietnadat konsonánta vai vokála. Dan dihte lávejit diekkár 

jietnadagaid gohčodit beallevokálan (dahje beallekonsonántan). 

 

Jietna(dan)oali guovddáš oasit: 

a. njálbmeoalli 

b. njunneoalli 

c. njuovčča, olbmo lášmadeamos jietnadanorgána, juohkása čuovvovaš osiide: 

njuovččageahči (njuokčama lášmadeamos oassi), njuovččaláhpi, njuovččačielgi ja 

njuovččamátta. 

d. guopmeborjjas, Seammá go dipma guopmi dahjege maŋŋeguopmi”2 

e. guoggomas 

                                                 
1 J.A. Friis (1856): Lappisk Grammatik 
2 ”guopmi, njálbmeoali rohpi, juohkása fysiologalaččat guovtte sadjái: garra guopmi ja dipma guopmi 

dahjege guopmeborjjas. Guopmái gullá maiddái spatni ja dan ja bátnečoru gaskkas lea njálbmeskoavdi. 

Guomis earuhit golbma jietnadansaji: ovdaguopmi, gaskaguopmi ja maŋŋeguopmi.” 


